
আশাকানন

কিবা মনোহর গোলাপের ঝাড়
সুন্দর পদ্মের শ্রেণী

খুদিয়া পাষাণে করেছে কোমল
যেন নবনীতে ফেণি;

দেখিলে আলয় পাষাণ বলিয়া
নাহি হয় অনুমান;

ভ্রমে ভুলে আঁখি উপজে প্রমাদ
পুষ্পতনু হয় জ্ঞান!

ভিতরে প্রবেশি শিলা-অঙ্গে আভা
আহা কিবা মনোহর,

যেন সে পূর্ণিমা চাঁদের জ্যোৎস্না
ঝরে তাহে নিরন্তর।

এ হেন সুন্দর অট্টালিকা-তাজ,
তুলনাতে সেহ ছার।

নিরখি আসিয়া অট্টালিকা সেথা,
হেরে হই চমৎকার।

কত কাচখণ্ড স্থানে স্থানে মরি
জ্বলিছে প্রাসাদ-গায়;

যেন মনোহর সহস্র মুকুর
প্রদীপ্ত আছে প্রভায়।

হেরি কত প্রাণী প্রবেশিছে তায়
ম্লান-মুখ মৃদুগতি,

চিন্তা-সমাকুল বদন নয়ন
শরীরে নাহি শকতি;

কতই যতনে ধরেছে হৃদয়ে
সুগন্ধি কাষ্ঠের পুট,

মুখে মৃদু রব করিছে নিয়ত
সুমধুর অর্দ্ধ ফুট;

খুলিয়া খুলিয়া পুট হৈতে তুলি
দ্রব্য করি বিনির্গত।

